
        
            
                
            
        

    
	Т. ЖАМЪЯНСҮРЭН

	 

	«ТОД ТҮРГЭН ЗӨВ...»
Сургуулийн өмнөх ба бага насныханд

	 

	“АРДЫН БОЛОВСРОЛЫН ЯАМНЫ ХЭВЛЭЛ” Улаанбаатар хотноо 1983 онд эрхлэн хэвлүүлсэн номыг Цогт охин тэнгэр сангийн захиалгаар Цагаан бамбарууш хэвлэлийн газарт 2020 онд газарт цахим хэлбэрт хөрвүүлэв.

ТҮРГЭН ХЭЛЛЭГ БУЮУ ХЭЛ ЗҮГШРҮҮЛЭХ ҮГИЙН УЧИР

	 

	Хүүхдүүд ээ! Та нараар эмээ, өвөө, аав, ээж чинь

	 

	«Билүү чулуу

	Илүү билүү»

	 

	«Эрэг дээр элээ, хэрээ, галуу гурав»

	 

	«Их мухар хөх бух 

	Бага нухуур махир эвэртэй. 

	Бага мухар хөх бух

	Их нухуур махир эвэртэй!» 

	 

	гэхчлэн үгсийг орой үдэш амралт, чөлөө цагаар олонтоо хэлүүлдэг шүү дээ.

	Энэ бол энгийн нэгэн наргиа зугаа биш юм. Харин багачууд та нарыг зөв цэвэр, хурц тод ярьж сураасай гэж хэлний чинь ээдрээг гаргахыг эрхэмлэн байгаа дасгал ажил билээ. Цэвэр сайхан ярьж сурах нь хэлний боловсролтой, соёлч хүний эрхэмлэх зүйлийн нэг. Иймээс ч «Хэл доголохоор хөл догол!» гэж ард түмэн хэзээнээс, нааш сургамжлан иржээ.

	Яруу сайхан, хурц тод ярих нь уг зүйлийнхээ утга санааг бусдад бүрэн төгс ойлгуулах, аялгуу сайхан эх хэлнийхээ арвин санг үеэс үед цэвэр тунгалаг нандигнан хадгалах ач холбогдолтой юм.

	Эрдэмтэн, зохиолч Ц. Дамдинсүрэн гуай:

	 

	«Авиа нийлж аялгуу болдог

	Үг нийлж өгүүлбэр болдог» 

	 

	гэж шүлэглэсэн байдаг нь учиртай юм.

	Цэвэр сайхан ярина гэдэг бол энгийн авиаг зөв дуудахаас эхлээд бүтэн үг, бүхэл өгүүлбэрийг хэлэхдээ амьсгалаа зөв хуваарилах, өгүүлэхүйн эрхтний үйл ажиллагааг яв цав зохицуулахыг шаарддаг. Иймээс ярьж байгаа зүйлийнхээ утга агуулга, өнгө аяст нийцүүлэн зохих газарт нь амьсгалын урт, богиныг тохируулах зэрэг үйлдэл хийх хэрэгтэй болдог байна.

	Ямар ч түргэн хэллэгийг эхлээд хэлэхдээ заавал бүтнээр нь түргэн хэлэх гэх явдалгүй юм. Үг бол нэг буюу хэд хэдэн үеэс бүтдэг. Иймээс түргэн хэллэгийг хэлэхдээ үг бүрийг зөв дуудахын тулд эхлээд үгийн доторх үеүдийг тус тусад нь хэсэгчлэн давтан хэлж дараа нь бүтэн үгийг, эцэст нь бүхэл өгүүлбэр - түргэн хэллэгийг тод хэлж өгүүлэхүйн эрхтний ажиллагааг зүгшрүүлэх нь ашигтай юм. Жишээ нь:

	 

	«Даллуураар даллаж зурам агналаа

	Баллуураар баллаж зураг зурлаа» 

	 

	гэж хэлэхэд эхлээд бал-луур-аар» гэхчлэн хэсэгчлэн хэлж эхлэх жишээтэй байна.

	Авиаг хүчтэй, сул хэлэх буюу буруу дуудсанаас эрс өөр утга үүсэх тохиолдол манай монгол хэлэнд олон байдаг. Үүнд, 

	дэслэгч-тэслэгч, 

	дөлөх-төлөх, 

	зөрөх-зүрх, 

	дарх-дархи-тарах-тархи, 

	хөшиг-хөсөг, 

	шургах- сургах, 

	хана-хань, 

	дуулах-туулах, 

	үлгэр-өлгөр, 

	боть-бодь, 

	даах-даахь, 

	дайх-тайх, 

	ааль-айл, 

	гэмших-гинших, 

	хуулах-хуйлах, 

	тэмцэх-тэнцэх гэх мэт.

	Нэгэнт хэлгий хазгай хэлж, ярьж сурчихвал түүнийг засна гэдэг бэрхшээлтэй байдаг тул зөв сайхан ярьж сурахыг хар бага наснаасаа хичээх нь чухал. Иймийн тулд ардын яруу найргийн нэгэн төрөл зүйл болох хэл зүгшрүүлэх үгийг цуглуулах, түүнийгээ тод, түргэн зөв хэлэх байнгын дасгал хийх нь яруу сайхан ярьж сурахад үлэмжхэн тус болно

	Багачууд та нар л-р, д-т, н-м, з-ж-ц-ч болон 

	рл-лр (барлах-балрах, дөрлөх-дөлрөх), 

	шс-сс (дэвшсэн-дэвссэн, ууршсан-урссан, туршсан- дурссан) 

	лг-рг (гулгуур-гургуул, дэлгүүр, тэр гүүр), 

	хл-хр (хэмхрэх- хэмхлэх), 

	мр-рм (сэмрэх-сэрмэх, имрэх-ирмэх), 

	др-рд (бадрах-бардах, тодрох-тордох) 

	тр-др (бутрах-будрах), 

	рш-шр (даршлах-таширлах),

	св-вс (засвар-завсар) 

	рлл-лл (үзүүрлэлээ-үзүүллээ, харлалаа-халлаа) гэх мэт авиа. сүлжилдэн орсон буюу олон давтагдан орсон үг, өгүүлбэрийг хольж хутган буруу дуудах нь ажиглагдаж байна. Олонх түргэн хэллэг ч энэ үндсэн дээр зохиогддог. Мөн түүнчлэн хэл зүгшрүүлэх түргэн хэллэгээс гадна ийм авиа орсон үгийг цуглуулан хоршин хэлж байвал бас багагүй тустай болно.

	Хэл зүгшрүүлэх үг нь зөвхөн хэл яриаг сайжруулах төдийгүй үгийн баялгийг нэмэгдүүлэх, юмыг түргэн цээжлэх, ой ухаандаа бат тогтоох өгүүлбэрт үгсийг зөв байрлуулж ярьж, бичиж сурах, түргэн уншиж дадах зэрэг олон талын ач холбогдолтой байна.

	 

	«Дөрвөлжин сүлжсэн

	Дөрөөний угсуурга

	Дөрвөөр сүлжсэн

	Жирмийн угсуурга» 

	 

	гэдэг хэл зүгшрүүлэх холбоо үгийг хэлэхэд р-л авиаг зөв дуудаж сурахад туслахаас гадна «дөрвөлжин» гэж ямар дүрсийг хэлэх, «сүлжих» гэж юу вэ? «дөрөө жирэм, угсуурга» гэж юу болохыг дашрамд ойлгож мэдэх жишээтэй.

	Түргэн хэллэг нь сурагчдын түргэн уншиж сурахад зохих нөлөө үзүүлдэг нь судалгаагаар нотлогдож байна. Хэл зохиолын хүрээлэнгээс нийслэлийн 33 дугаар дунд сургуулийн VII ангид хийсэн ажиглалтаас үзэхэд хэл зүгшрүүлэх үгээр сургуулилаагүй сурагч минут тутамд 210 үг уншиж байна. Гэтэл тэр нэг сар сургуулилаад минутад 288 үг уншдаг болсон байна. Энэ нь түргэн хэллэгийн ач холбогдлыг бас нотолж байна.

	Хэл зүгшрүүлэх үг нь асуух, хүүрнэх, анхааруулах аль ч хэлбэрээр байж болдог бөгөөд ер нь хэл зүгшрүүлэх үгийг тийнхүү хувилган хэлж баяжуулж болдог. Жишээ нь: «Эрэг дээр элээ, хэрээ, галуу гурав» гэж энгийн хүүрнэх өгүүлбэрийн хэлбэрээр байхад:

	 

	«Энэ эрэг дээр

	Элээ, хэрээ, галуу эргэв үү?

	Тэр эрэг дээр элээ, хэрээ, галуу эргэв үү?»

	 

	гэж асуух өгүүлбэрийн хэлбэрээр ч хэлж болно. Энэ нь түргэн хэллэгийг олшруулан баяжуулах сайн талтай байна.

	Багачууд аа! Та нар янз бүрийн түргэн хэллэгийг бие биеэрээ хэлүүлж хэл ярианы нь ээдрээг арилгахад нөхдөдөө тусалдаг шүү дээ! Тэгэхдээ түргэн хэллэгийг хэлүүлэхдээ дээд зэргийн хурднаар хэлүүлж буруу дуудуулахыг хичээх нь харагддаг. Харин аль болохоор зөв хэлүүлэхийг л чухалчилж буруу хазгай хэлсэн авиа, үгийг дор нь засаж зөв хэлүүлж сургах хэрэгтэй.

	Төрөлхийн хурдан ярьдаг хүүхэд бол түргэн хэллэгийг аажим тогтуун ярихын дасгал болгон удаанаар хэлж турших нь зүйтэй. Ард түмэн цөм бичиг үсэгтэй болж багачууд та нар бага наснаас уншиж, бичиж чадах болж бичгийн ба аман ярианы хэл улам улам ойртсоор байна. Энэ хоёр хэл улам ойртсоор ганц бичиг зохиолын хэл болох жамтай ажээ. Иймээс түргэн хэллэгийг хэлэхдээ бичсэнийг аль болохоор зөв дуудахад бас анхаарах нь зүй. «Авч» гэж бичээд «апч, авж», «нэвт» гэж бичээд «нэпт» гэх буюу самбарыг-санбар, гэхчлэн буруу дуудах нь цөөнгүй ажиглагдаж байна.

	Эх хэлээ сайн мэддэг хүний хэл яриа сонсоход уйдамгүй, утга төгс, ойлгомж сайтай байдгийг хэзээ ямагт санаж цэвэр сайхан ярьж сурахыг эрхэмлэн хичээх нь зүйн хэрэг билээ.

	Эрт үеэс үр хүүхдээ яруу сайхан хэллэгтэй болгох эрмэлзлээр ард түмний бий болгож нэгэнт хэлбэржүүлсэн түргэн хэллэгийг шинэ агуулга санаагаар баяжуулах, шинэ шинэ түргэн хэллэгийг зохиох нь зохиолч, багш, сурган хүмүүжүүлэгчийн үүрэг билээ.

	Иймээс чихний чимэг болсон эх хэлээрээ цэвэр сайхан ярьж сурахад чинь бага боловч тус нэмэр болоосой гэж хэл зүгшрүүлэх цөөн тооны түргэн хэллэгийг бичиж ийнхүү хэвлүүллээ.

	Зохиогч

	1982 он

	 


НЭГ

	 

	Хэн бүхэн түргэн хэлэг

	Хэл үг нь мэргэн болог

	ʘ

	 

	Хүрэл илүүр

	Болор соруул

	 

	ʘ

	 

	Үүр цайлаа

	Үүл цайрлаа.

	 

	ʘ

	 

	Ус сайтай булаг,

	Үс сайтай булга.

	 

	ʘ

	 

	Хэт хутга,

	Хэдэн худаг.

	 

	ʘ

	 

	Цаас үнгэлдэнэ

	Цас өнгө алдана.

	 

	ʘ

	 

	Сэрүүн оройн

	Ширүүн бороо.

	 

	ʘ

	 

	Сар ширсэн

	Тэр ширмэл, шилмэл ширдэг.

	 

	ʘ

	 

	Цавууг хуулж болно

	Цавгийг хуйлж болно.

	 

	ʘ

	 

	Бороо шивэрнэ.

	Бороохойгоор ширвэнэ.

	 

	ʘ

	 

	Сэмэрсэн, сэмлэсэн, сэрмэсэн

	Алаг хоргой

	 

	ʘ

	 

	Туулын шугуйн шүүдэр,

	Уулын нугын сүүдэр.

	 

	ʘ

	 

	Айлын ааруул ээрүүл хоёр

	Ахын хайруул илүүр хоёр.

	 

	ʘ

	 

	Талын жирэлзэх зэрэглээ.

	Далайн цэлэлзэх давлагаа.

	 

	ʘ

	 

	Дэлгүүр хүрэх үү,

	Тэр гүүр хүрэх үү?

	 

	ʘ

	 

	Эдлэх нэхийгээ элдэнэ

	Элдсэн нэхийгээ эдэлнэ.

	 

	ʘ

	 

	Таарах тайрдсаа тайраад

	Тайрсан тайрдсаа тааруулаарай.

	 

	ʘ

	 

	Эмээ үдэш хөдөс оёно

	Өдөр хүйдэс хаяна.

	 

	ʘ

	 

	Талд байсан байшин

	Галд халсан пийшин.

	 

	ʘ

	 

	Хадтай том дош,

	Хаттай ган дөш.

	 

	ʘ

	 

	Хүрэл царил,

	Хүлэр үрэл.

	 

	ʘ

	 

	Эмээ тэмээгээ давирна

	Тэмээ нь тэнхээгээрээ таварна.

	 

	ʘ

	 

	Гялгар шилэн хундага,

	Гөлгөр ширэн хударга.

	 

	ʘ

	 

	Ус ууршина,

	Ус урсана.

	 

	ʘ

	 

	Хэрэм хэрэн, хэсэн

	Намар самар хураана.

	 

	ʘ

	 

	Алаг шавар,

	Араг савар.

	 

	ʘ

	 

	Хөргүүл өлгүүр хоёрын

	Өрөө нь хэр хол вэ?

	 

	ʘ

	 

	Хавар шавар лаглайна,

	Намар самар саглайна.

	 

	ʘ

	 

	Олон олс, хулс

	Өлөн барс, хярс.

	 

	ʘ

	 

	Тэр урт хөрөө,

	Энэ хурц араа.

	 

	ʘ

	 

	Саврыг хусаар зорно.

	Шаврыг усаар зуурна.

	 

	ʘ

	 

	Ирвэсийн эрээн арьс,

	Ер бишийн бараан хөрс,

	 

	ʘ

	 

	Чийрэг цэрэг эрс

	Зэрэг, зэрэг алхална.

	 

	ʘ

	 

	Хаана хонь, гуна байна вэ,

	Хаана хана, унь байна вэ?

	 

	ʘ

	 

	Тарган тарлан сарлаг,

	Толигор торгон тэрлэг.

	 

	ʘ

	 

	Ороо үхрийг сүүлдлээ,

	Овоолсон өвсийг шүүрдлээ.

	 

	ʘ

	 

	Ган солир,

	Ганц сүрэл.

	 

	ʘ

	 

	Дулаарах боллоо

	Дулаалахаа болилоо.

	 

	ʘ

	 

	Нэн их бөх нэмнээгээр

	Нэг хөх бух нэмнэлээ.

	 

	ʘ

	 

	Айлын араг алга болохоор

	Аргал авчрах арга алга.

	 

	ʘ

	 

	Бүтэн номын сайхан дардас,

	Бүдүүн модны жаахан тайрдас.

	 

	ʘ

	 

	Ирэг, хурга, төлөг гурав

	Ширэг, борог, зүлэг идэв.

	 

	ʘ

	 

	Үрээгээ ногтолбол ногтлоорой

	Бяруугаа чагталбал чагтлаарай.

	 

	ʘ

	 

	Богц дотор

	Ногт, цөгц, багц, чагт дөрөв хийв.

	 

	ʘ

	 

	Бяруу, бялуу, хүрэл, хүлэр дөрөв.

	 

	ʘ

	 

	Эрүү, нуруу, дэлүү, булуу дөрвийн

	Аль нь нугастай вэ?

	 

	ʘ

	 

	Модны шилмүүс,

	Нүдний сормуус.

	 

	ʘ

	 

	Тэр ооно олино,

	Би тооно олно.

	 

	ʘ

	 

	Алаг шаазгайн өд,

	Араг шээзгийн мод.

	 

	ʘ

	 

	Таргийн халбага,

	Тарваганы хавирга.

	 

	ʘ

	 

	Цагтай цогтой цагдаа

	Цагтаа ирлээ.

	 

	ʘ

	 

	Тарьсан арван хус,

	Тайрсан гурван хуш.

	 

	ʘ

	 

	Хэрээ, элээ хоёр

	Хэр холуур эргэв?

	 

	ʘ

	 

	Ээрүүлээ олуулаарай.

	Илүүрээ оруулаарай.

	 

	ʘ

	 

	Урт хялгасан чагтага аваад

	Урд хярсан чандага үргээгээрэй.

	 

	ʘ

	 

	Хонгор морь хөлөрнө,

	Хунгар цас хөрлөнө.

	 

	ʘ

	 

	Гэрээгээ шалгана,

	Гэрлээ салгана.

	 

	ʘ

	 

	Өөрөө үүрээр

	Үрээгээ эмээллээрэй.

	 

	ʘ

	 

	Хөлөрсөн хул морины олмын

	Дөлөрсөн хоёр төмөр хэл.

	 

	ʘ

	 

	Хөрлөсөн хунгараар

	Хөлөрсөн мориор давхилаа.

	 

	ʘ

	 

	Жороо морийг олойруулсан

	Олмын олон ором,

	 

	ʘ

	 

	Үнгэлдсэн хар цаас,

	Өнгө алдсан бор цаас.

	 

	ʘ

	 

	Тууш тууш дээс

	Тус тусдаа сунайна.

	 

	ʘ

	 

	Сургуулийн урдах

	Гулгуур дэлгүүр хоёр.

	 

	ʘ

	 

	Сүүлний үс,

	Шүүрийн өвс.

	 

	ʘ

	 

	Тэр зарлалаа

	Залруулаад зарлуулаарай.

	 

	ʘ

	 

	Овон товон довон дунд

	Уван цуван яваа юу вэ?

	 

	ʘ

	 

	Хатуу дэр дэрлэлээ,

	Адуу тэр дэллэлээ.

	 

	ʘ

	 

	Усаар шавшсан нь

	Уур савссан гэнэ.

	 

	ʘ

	 

	Шургаагаар шургах.

	Шаргуугаар сургах.

	 

	ʘ

	 

	Тэр нэг төлөг төллөлөө,

	Би нэг тэрэг хөллөлөө.

	 

	ʘ

	 

	Тийшээ дэвсгэр дэвссэн үү,

	Дээшээ тэр дэвшсэн үү?

	 

	ʘ

	 

	Хээлж барлаад баллах уу,

	Хээгээ баллаад барлах уу?

	 

	ʘ

	 

	Гурвуулаа гулгуур луу гулгах уу,

	Гурвуулаа сургууль руу, харайлгах уу?

	 

	ʘ

	 

	Гурвуулаа гургуул бариад

	Гулгуур луу гулгая!

	 

	ʘ

	 

	Ажлын дадлага олуулаарай.

	Ачааны татлага оруулаарай.

	 

	ʘ

	 

	Талхаа, таллавал таллаарай,

	Ахаа даллавал даллаарай.

	 

	ʘ

	 

	Хялгасан цулбуур,

	Бургасан шилбүүр.

	 

	ʘ

	 

	Талд улбаа гялалзана.

	Талбайд далбаа улалзана.

	 

	ʘ

	 

	Дугариг иштэй хайруул,

	Цагариг иштэй харуул.

	 

	ʘ

	 

	Хахир яхир дуутай

	Махир тахир төмөр хөрөө.

	 

	ʘ

	 

	Шавж, шавж шавж

	Цувж явжээ.

	 

	ʘ

	 

	Ороо, жороо морио

	Өөрөө, орой бариарай.

	 

	ʘ

	 

	Талд галаа түлээд

	Галд гараа ээлээ.

	 

	ʘ

	 

	Цаасан дээр тэр зурлалаа,

	Цасан дээр морь зуларлаа.

	 

	ʘ

	 

	Санд мэнд

	Шанд тэнд ухлаа.

	 

	ʘ

	 

	Барлаж зурлаад

	Баллаж гарлаа.

	 

	ʘ

	 

	Униа ширлэлээ.

	Үнээ шилэрлээ.

	 

	ʘ

	 

	Бударсан цас,

	Бутарсан цаас.

	 

	ʘ

	 

	Гүрвэл олбол

	Гурвуул ирээрэй.

	 

	ʘ

	 

	Тууш, тууш цагаан хус,

	Тус, тус ногоон хуш,

	 

	ʘ

	 

	Туяхан иштэй хутга,

	Гүехэн устай худаг.

	 

	ʘ

	 

	Цайвар бор тэмүүлнэ,

	Сайвар хар тэлгүүлнэ.

	 

	ʘ

	 

	Арав гаруй галуу ирэв үү,

	Арав гаруй галуу эргэв үү?

	 

	ʘ

	 

	Голын сайр шаржигнана

	Талын хайр харжигнана.

	 

	ʘ

	 

	Хусаар сүх ишилбэл бөх үү,

	Хушаар сүх ишилбэл бэх үү?

	 

	ʘ

	 

	Хэзээд хичээж хичээллэвэл

	Хэзээ ч хэцүү хичээл үгүй.

	 

	ʘ

	 

	Эгч багц, бөгж авав,

	Нагац богц, цөгц авав.

	 

	ʘ

	 

	Амарын хөрөө, бүрээ,

	Бяруу, үрээ дөрөв.

	 

	ʘ

	 

	Идэр хүдэр эр

	Чөдөр, хазаар, ногт зангидав.

	 

	ʘ

	 

	Дээлийн хээтэй торго,

	Дэлэм хэртэй хөрөг.

	 

	 


ХОЁР

	 

	ʘ

	 

	Ахын хар хөх бух

	Бух бухаас том

	Хар хөх бух.

	 

	ʘ

	 

	Гал цогшино,

	Галуу зогсоно,

	Галхүү зогьсоно.

	 

	ʘ

	 

	Тэр багаж

	Бага ч гэсэн

	Багц багаж

	 

	ʘ

	 

	Горхины эх,

	Архины охь,

	Дархны бахь.

	 

	ʘ

	 

	Сэмэрсэн хоргой торгыг

	Сэрмэж өөлж ч болно.

	Сэмлэж цоолж ч болно.

	 

	ʘ

	 

	Сэрвээ рүү, шилбэ рүү

	Шиврээ бороо шиврээд

	Сэвэрч дороо эвэрлээ.

	 

	ʘ

	 

	Бүлүүрээ бариулаараа бариад

	Бүлээн айргаа бүлбэл бүлээд

	Бүлүүрээ бариултайгаа тавиарай.

	 

	ʘ

	 

	Сар урласан

	Тэр талын шалны

	Гялгар шаргал будаг.

	 

	ʘ

	 

	Өөрийнхөө өрөөний орыг

	Өөрөө орой хураагаарай.

	 

	ʘ

	 

	Ширмэл нимгэн гөлөм

	Гөрмөл нэгэн жирэм,

	Шилмэл суран олом.

	 

	ʘ

	 

	Өндрөөс өндөг

	Бөндгө бөндгө

	Бөмбөрөн өнхөрнө.

	 

	ʘ

	 

	Хавх, чавх хоёрын

	Харин алинаар нь

	Тарвага агнах вэ?

	 

	ʘ

	 

	Хяр дээр хяруу

	Хяруу дээр бяруу

	Бяруун дээр Сараа.

	 

	ʘ

	 

	Хошуу, хуруу, эрүү гээд

	Хошуу, хуруу, эрүүгээ

	Бушуу өөрөө заагаарай.

	 

	ʘ

	 

	Баруун бараан үүлнээс

	Арай бороо орсонгүй,

	Орой бороо орно байх.

	 

	ʘ

	 

	Бүрхээрийн бүрхүүлийн

	Бүслүүрийн бүс даавуу

	Бүтнээрээ бөмбийнө.

	 

	ʘ

	 

	Хойд өвгөний талхи,

	Хонь, үхрийн тархи,

	Хоёр модны дархи.

	 

	ʘ

	 

	Хадуур одоо ирлээд

	Гадуур холуур мөрлөөд

	Хадлан хадаарай.

	 

	ʘ

	 

	Зарлах зарлалаа

	Залруулгыг нь оруулж

	Залруулаад зарлуулаарай.

	 

	ʘ

	 

	Яргуй, яргай хоёрт

	Ялгах ялгаа

	Ямар ч яриангүй бий.

	 

	ʘ

	 

	Эмээгийн эмээлийн

	Оломцогны оромцгийг

	Олоод оруулаарай.

	 

	ʘ

	 

	Туурай, туруу хоёрын

	Аль нь адуунд

	Аль нь үхэрт байдаг вэ?

	 

	ʘ

	 

	Хайлсан хайлш

	Хайрсан хальс хоёрын

	Харин аль нь металл вэ?

	 

	ʘ

	 

	Халтар үрээ хатирснаас

	Халтар үрээ халтираагүй

	 

	ʘ

	 

	Дэлгэр тэнэгэр зуны

	Цэлмэг цэнхэр тэнгэр

	Цэлгэр тэнэгэр тэнгэр ээ.

	 

	ʘ

	 

	Савгарсан шашир дэлтэй

	Шавхарсан шарга морины

	Шашир дэл нь салхинд сагсалзана.

	 

	ʘ

	 

	Хуучин байсан байшин ч


Шинэ барьсан байшин ч

	Хачин сайхан байшин.

	 

	ʘ

	 

	Байшин байсан байран дээр

	Бас сайхан

	Башин, пийшин барив.

	 

	ʘ

	 

	Шорвог давс

	Хэврэг дэвс

	Нөмрөг хивс гурав.

	 

	ʘ

	 

	Хүдэр гүжир

	Идэр эр

	Хужир авчрав.

	 

	ʘ

	 

	Хөрш өвөө

	Хөрс ухаад

	Нарс, царс тарив.

	 

	ʘ

	 

	Халиун бор согоо,

	Халуун хар тогоо,

	Хангайн тэр ногоо.

	 

	ʘ

	 

	Энэ нэг буйл

	Эмнэг буурын

	Шинэ нэг буйл

	 

	ʘ

	 

	Үнээ тугаллаад

	Өнөө тугалаа

	Үнэрлээд зогслоо.

	 

	 


ГУРАВ

	 

	ʘ

	 

	Шилэн дээр

	Хилэн хүрэн савууд,

	Ширээн дээр

	Шилэн, шүрэн савууд.

	 

	ʘ

	 

	Илүү илүүрээ

	Эрээд ололгүй,

	Илүү ээрүүлээ

	Эрээд оллоо.

	 

	 

	Хурын мөндөр

	Хулгар мөндөл,

	Мөндөр сонин

	Мөндөл гэнэн.

	 

	ʘ

	 

	Хээл авсан

	Хээр гүү

	Сүүл хаясан

	Зээрд гүү.

	 

	ʘ

	 

	Ихэр мухар

	Хоёр ишиг,

	Эрх хув хар

	Нэг ишиг.

	 

	ʘ

	 

	Жороо хул үрээний

	Хүрэн суран жолоо, юу,

	Ороо хар үрээний

	Гурын суран жолоо юу

	 

	ʘ

	 

	Шавж навчинд

	Шавж, шавж

	Цувж, цувж

	Явж дуусав.

	 

	ʘ

	 

	Тэнгэр хөх

	Тэнгис хөх,

	Тэнгэр тэнгис хоёулаа

	Тэнэгэр их.

	 

	ʘ

	 

	Энэ шилмүүс

	Шинэ шилмүүс,

	Энэ шилмүүс

	Том шилмүүс

	 

	ʘ

	 

	Бөх хүнийг

	Бөх хүн гэхээс

	Бүх хүнийг

	Бөх хүн гэхгүй.

	 

	ʘ

	 

	Бид будан дунд

	Модонд гарав,

	Тэд манан дунд

	Хаданд хүрэв.

	 

	ʘ

	 

	Төлгөн хонины

	Илгэн нэхийг

	Хүргэн бэргэн хоёр

	Түргэн элдэнэ.

	 

	ʘ

	 

	Галч өвгөн

	Гарч харчхаад

	Ганц хөнгөн тэрэг

	Гарч ирлээ гэлээ.

	 

	ʘ

	 

	Тун том хун

	Мөн бага хун


Дун цагаан хоёр хун

	Гүн нуурын хун.

	 

	ʘ

	 

	Тэр бахь,

	Их бөх бахь,

	Энэ бэх

	Хөв хөх бэх.

	 

	ʘ

	 

	Гурвуул гүйж

	Гургуул барина,

	Дөрвүүл гүйж

	Гүрвэл барина.

	 

	ʘ

	 

	Тэр гүүрний тэндэх

	Дэлгүүр, тээлгүүр хоёрыг

	Дэлгүүр нь тэр,

	Тээлгүүр нь тэр! гээд заагаарай.

	 

	ʘ

	 

	Тооройгоос

	Тормоо уялаа,

	Тойрмоос

	Торойгоо усаллаа.

	 

	ʘ

	 

	Орхоны буудай

	Дарханы будаа

	Атрын ариун

	Арвин тариа!

	 

	ʘ

	 

	Хулсны цаана

	Барс хулайна,

	Нарсны цаана

	Хярс хялайна.

	 

	ʘ

	 

	Одоо модоо

	Хөдөө хураана.

	Орой модоо

	Гадаа хураана.

	 

	ʘ

	 

	Нарсны цаана

	Найман царс,

	Царсны цаана

	Наян нарс.

	 

	ʘ

	 

	Мөнгөн хонх

	Ганган цүнх

	Нимгэн лонх

	Нэгэн данх

	 

	ʘ

	 

	Гялгар толь

	Гөлгөр шил

	Толигор шир

	Налгар тал.

	 

	ʘ

	 

	Ороо буурал үрээ

	Дороо бусгана,

	Жороо саарал үрээ

	Жолоо дугтарна.

	 

	ʘ

	 

	Хилийн наагуур

	Хэрлэн голоор

	Хээрийн аяллаар

	Хэрэн зорчив.

	 

	ʘ

	 

	Туулын голын

	Долоон туулайн

	Туйлын дулаан

	Долоон арьс.

	 

	ʘ

	 

	Элээ, хэрээ

	Элэн халин

	Нэлгэр тэнгэрээр

	Нийлээд нисэв.

	 

	ʘ

	 

	Харлаг хонины

	Борлог хургыг

	Сүүгээр угжиж

	Шүүгээр тэжээв.

	 

	ʘ

	 

	Хул морь

	Хулмайн хургана,

	Хялман цагаан

	Хялайж булгина.

	 

	ʘ

	 

	Эгч намайг

	Илж таалав

	Нагац намайг

	Ирж дайлав.

	 

	ʘ

	 

	Хурдан хулгар

	Хул морь

	Хулмайж хурдлаад

	Хулжиж одов.

	 

	ʘ

	 

	Сүү ч цагаан

	Шүү ч цагаан

	Сүү шимтэй

	Шүү эмтэй.

	 

	ʘ

	 

	Мөс хайлна

	Ус халина

	Цас хайлна

	Тос хална.

	 

	ʘ

	 

	Хөх алаг

	Бух алга

	Олох арга

	Бараг алга.

	 

	ʘ

	 

	Олби оготно

	Олов гэв үү,

	Олби оготно

	Оров гэв үү?

	 

	ʘ

	 

	Бүдээ хөдөө

	Буудай тарив,

	Бодоо гадаа

	Будаа тарив.

	 

	ʘ

	 

	Тогооны хүрээ

	Ногооны өрөө

	Могойны хэл

	Согооны хөл.

	 

	ʘ

	 

	Цас, цаас, царс

	Цав цагаан,

	Зос, цус, зэс

	Час улаан.

	 

	ʘ

	 

	Тарган тарган

	Төлгөн хоньд

	Үргэн хурган

	Зүлгэн дээр хуйларна.

	 

	ʘ

	 

	Сольж барьсан гэр

	Сорьж тарьсан үр

	Шилж олсон шүр

	Ширж оёсон дэр.

	 

	ʘ

	 

	Зурайсан зам

	Жирийсэн жим

	Дурайсан ном

	Сарайсан сам.

	 

	ʘ

	 

	Гараа бариа хоёр

	Арай ойр байна,

	Гараа бариа хоёроо

	Орой, арай холтгоорой.

	 

	ʘ

	 

	Борооноор

	Борлог хээрээрээ хурдална.

	Хяруунаар

	Хялман хээрээрээ хурдална.

	 

	ʘ

	 

	Тээр дээр

	Шир, сээр, шийр гурав,

	Тээр доор

	Сэрээ, хөрөө, араа гурав.

	 

	ʘ

	 

	Хиллэх хил нь

	Хэр урт вэ

	Хэлэх хэл нь

	Хэр хурц вэ?

	 

	ʘ

	 

	Өлийн өврийн

	Үлийн олон

	Өлөн оготно

	Малын бэлчээрт хортой,

	 

	ʘ

	 

	Алга байсан

	Алаг бяруу,

	Аавын аргийг шөргөөж

	Ахын тэргийг мөргөв.

	 

	ʘ

	 

	Уулын буга

	Ууландаа урамдана,

	Улаан бух

	Ууртаа урамдана.

	 

	ʘ

	 

	Арлын тэр нуур

	Аргагүй том нуур,

	Авдрын тэр нүүр

	Алаггүй гоё нүүр.

	 

	ʘ

	 

	Урд байсан байшин

	Урьд барьсан байшин

	Ард байсан байшин

	Эрт барьсан байшин.

	 

	ʘ

	 

	Зургаан настай бурхи

	Зурамд зүүсэн урхи,

	Зуун модны горхи

	Зүүн чихний гархи.

	 

	ʘ

	 

	Уул, ул, ууль гурав

	Нэр үг,

	Улайх, уллах, уйлах гурав

	Үйл үг.

	 

	ʘ

	 

	Бор бор болжмор

	Тир тир ниснэ,

	Бор бор болжмор

	Жир жир жиргэнэ.

	 

	ʘ

	 

	Хярууны дараа

	Хярааны хярд

	Бярууны бараа

	Барааны холоос харагдав.

	 

	ʘ

	 

	Нарлаг налгар намраар

	Нарийн хээр морио

	Хөлөргөж хайлгалгүй

	Хөнгөн унаарай.

	 

	ʘ

	 

	Таны нэр

	Талын нар

	Голын сайр

	Уулын хайр.

	 

	ʘ

	 

	Жороо саарал үрээ

	Жолоо даран жороолно.

	Ороо буурал үрээ

	Дороо бусган ороолно.

	 

	ʘ

	 

	Далангийн энгэрийн

	Далан цагаан гэрийн

	Дан цагаан


Даавуу бүрээс.

	 

	ʘ

	 

	Арслан архирч хүрхрээд

	Алсхан алхлав уу,

	Арслан амгалан хурхираад

	Эрсхэн нойрсов уу?

	 

	ʘ

	 

	Сүүлэн шүүр

	Сүрлэн шүүр хоёрын

	Сүүлэн шүүр нь бөх үү,

	Сүрлэн шүүр нь бөх үү?

	 

	ʘ

	 

	Тэр эрэг дээр

	Хар тарлан бяруу

	Энэ эрэг дээр

	Бор тарлан бяруу

	 

	ʘ

	 

	Тэр нэг

	Даргар торгон тэрлэгийн

	Дөрвөн хүрэн

	Барзгар шүрэн товч.

	 

	ʘ

	 

	Мөнгөн хонх

	Хөнгөн данх

	Ганган цүнх

	Нимгэн цонх.

	 

	ʘ

	 

	Долоог долоогоор үржүүлбэл

	Долоон долоо дөчин ес гэж

	Дорлиг торохгүй

	Доор нь хариуллаа.

	 

	ʘ

	 

	Хүрэн үрээний

	Хөвөрхий уяа

	Хөрвөхөөр нь хөвөрлөө.

	 

	ʘ

	 

	Урлаж улласан

	Улаан гутлын

	Ул, түрий нь

	Хэр дулаан бэ?

	 

	ʘ

	 

	Шуудай будаа

	Хүүдий буудай

	Хөдөө хөндийд

	Одоо тарина.

	 

	ʘ

	 

	Хүрэн үнээний

	Хөөвөр нь хөөрвөл

	Хөөрсөн хөөврийг нь хөөвөрлөөд

	Хөөврөө хүүдийдээ хийгээрэй.

	 

	ʘ

	 

	Шүрэн хөөргийн

	Хилэн даалин,

	Шилэн хөөргийн

	Хүрэн даалин.

	 

	ʘ

	 

	Махир мэхээр эвэртэй

	Ихэр хув хар хурганы

	Хав хар хув хурга нь

	Их эрх хув хар хурга.

	 

	ʘ

	 

	Долоон улаан алим

	Дулаан ууланд ургалаа.

	Улам олон алим

	Улаан ууланд ургалаа.

	 

	ʘ

	 

	Үзүүрсгэн дээлээ

	Үзүүлбэл үзүүлээрэй,

	Үзүүргүй харандаагаа

	Үзүүрлэвэл үзүүрлүүлээрэй.

	 

	ʘ

	 

	Гулгуурын цаана

	Гурван гургуул,

	Гулгуурын наана

	Гурван гургуул.

	 

	ʘ

	 

	Баруун бараан үүлнээс

	Арай өглөө бороо орсонгүй

	Орой бүрийгээр

	Бороо орлоо.

	 

	ʘ

	 

	Балчир Балжир

	Өлчир эр болохоороо

	Идэр есөөр ч

	Хүдэр эр шиг даардаггүй.

	 

	ʘ

	 

	Хус модон сал

	Хуш модон шал

	Сал, шал хоёр

	Сайхан ч сал, шал хоёр оо!

	 

	ʘ

	 

	Улаа удаан нэхлээ гээд

	Унаа нь ч эцээгүй,

	Улаач нь ч цуцаагүй

	Угаасаа лут аа!

	 

	ʘ

	 

	Өвөр Өлөнтийн өвөлжөө

	Өвс сайтай өвөлжөө,

	Өвөл өвөлжихөд өнтэй

	Өтөг бууцтай өвөлжөө.

	 

	ʘ

	 

	Бороонд норсон

	Бор саарал морь

	Олом, жирмээр олойртсон

	Олон оромтой.

	 

	ʘ

	 

	Уулын салхи

	Сэр сэр сэвнэ

	Улаан сэрх

	Шир шир хивнэ.

	 

	ʘ

	 

	Нэлээд олон

	Улаан ямаа нийлээд,


Нэлээд олон болоод

	Өлийн уул өөд гарлаа.

	 

	ʘ

	 

	Алаг азарга ч

	Алаг адуундаа алга,

	Алга болсон

	Алаг үрээ ч алга.

	 

	ʘ

	 

	Хөрш маань

	Хөрс хагалахаар

	Хүрз аваад

	Хүрч ирэв.

	 

	ʘ

	 

	Унага даага хоёр

	Талд байв,

	Шанага хөнөг хоёр

	Далд байв.

	 

	ʘ

	 

	Төлгөн хонь

	Түргэн хөлтэй юу?

	Иргэн хонь

	Түргэн хөлтэй юу?

	 

	ʘ

	 

	Уурга барихаар

	Ороо хул ороолно,

	Уруу руу орохоор

	Жороо хул жороолно.

	 

	ʘ

	 

	Хар алаг морь

	Хачин хашин морь,

	Бор алаг морь

	Бусгаж хургадаг морь.

	 

	ʘ

	 

	Халуун говийн

	Олон халиун хулан

	Халуун дулаанд

	Улам хуран хуйларна.

	 

	ʘ

	 

	Шуудай дүүрэн

	Буудай бяцлав,

	Хүүдий дүүрэн

	Будаа няцлав.

	 

	ʘ

	 

	Туйлын олон

	Туулайн арьс

	Туулын голын

	Тулын хайрс.

	 

	ʘ

	 

	Ширгэн дээр

	Иргэн хонь

	Зүлгэн дээр

	Төлгөн хонь.

	 

	ʘ

	 

	Туулаас улиас

	Уулаас хайлаас

	Тарьж ургуулахаар

	Тарж явчихлаа.

	 

	ʘ

	 

	Барлаж дарсан зургаа

	Баллуураар баллаад

	Балласан баллуураа

	Байсан байранд нь тавиарай.

	 

	ʘ

	 

	Илүү илүүрээ ирүүлээрэй

	Илүү илүүрээр чинь

	Илүүргүйгээрээ эгч

	Илүүрдвэл илүүрдэж байг.

	 

	ʘ

	 

	Уулын сайрын

	Нарс, царс

	Голын хайрын

	Улиас, хайлаас.

	 

	ʘ

	 

	Талын тэр

	Тарвага, дорго хоёр

	Яасан сүрхий тарган

	Тарвага, дорго хоёр вэ!

	 

	ʘ

	 

	Арван дөрвөн

	Арвин далбин халбаганы

	Аль арвин далбин халбага нь

	Аавын арвин далбин халбага вэ?

	 

	ʘ

	 

	Гулгар голигор

	Гурван том тарвага,

	Гялгар гөлгөр

	Гурван том тарвас.

	 

	ʘ

	 

	Арлын талын

	Алтан харгана

	Аль хэр шар

	Алтан харгана вэ?

	 

	ʘ

	 

	Урт дөрвөн дүнз

	Урт нь урт дүнз,

	Урд арван банз

	Алд урт банз.

	 

	ʘ

	 

	Арван хурганы

	Аржгар арьс

	Аржгар нь, аржгар ч

	Арвуулаа адилхан аржгаргүй.

	 

	ʘ

	 

	Урд уулын арын

	Хус, хуш хоёр

	Урьд эрт ургасан

	Урт хус, хуш хоёр оо.

	 

	ʘ

	 

	Олж онилж

	Онож онц буудахаас

	Олж онилолгүй

	Онож онц буудахгүй.

	 

	ʘ

	 

	Нар сарны

	Гэрлээр гэрэлтэх үү,

	Сар нарны

	Гэрлээр гэрэлтэх үү?

	 

	ʘ

	 

	Өргөн эргийн ширгэн дээр

	Түм буман хурга

	Үргэн, үргэн

	Эргэн, эргэн хуйларна.

	 

	ʘ

	 

	Тайлгаа давираад

	Холуур тавруулав уу?

	Тайлгаа давираад

	Ойроор тавруулав уу?

	 

	ʘ

	 

	Хуш намар өвөлгүй

	Нов ногооноороо байхаас

	Хус намар өвөлгүй

	Нов ногооноор байхгүй.

	 

	ʘ

	 

	Уулын сайраас

	Улиас хайлаас

	Улс олон

	Ургуулахаар авчирлаа.

	 

	ʘ

	 

	Тэргэн дээр

	Хүргэн, бэргэн хоёр

	Хүрэн булган, торгон

	Дээлээ тэнийлгэлээ.

	 

	ʘ

	 

	Даллуураар даллаж

	Далан тарвага агналаа,

	Баллуураар баллаж

	Долоон зураг зурлаа.

	 

	ʘ

	 

	Омголон хээрийн

	Олсон оломд олойрсон

	Омрууны нь олон ором

	Ор сорвигүй эдгэрчээ.

	 

	ʘ

	 

	Халуун говийн

	Олон халиун хулан

	Харанхуйлах ялаанд

	Улам хурдлан хуйларна.

	 

	ʘ

	 

	Лүглэгэр мухар хөх бух

	Саглагар мухар хөх бух

	Хоёулаа ихэр

	Мухар хөх бух.

	 

	ʘ

	 

	Загас загалмайгаараа

	Чадамгай амьсгалж

	Салаа сүүлээрээ

	Шаламгай сэлнэ.

	 

	ʘ

	 

	Хүрэн үрээний

	Суран уяа

	Хөрвөхөд нь ч хөвөрнө.

	Хөлбөрөхөд нь ч хөвөрнө.

	 

	ʘ

	 

	Олуулбал олуул! гэх гээд

	Орлуулбал орлуул! гэчхэв,

	Орлуулбал орлуул! гэх гээд

	Орилуулбал орилуул ! гэчхэв.

	 

	ʘ

	 

	Сэлмэн эвэртэй

	Сэгсгэр сэрхийн

	Сэрвээний шингэн ширүүн хялгас

	Сэгсэлзэж сагсалзана

	 

	ʘ

	 

	Цавчсан цавчдасны цаана

	Цавчсан цавчдасаа овоолсноос

	Цавчсан цавчдасныхаа наана

	Цавчсан цавчдасаа цацаагүй.

	 

	ʘ

	 

	Даргар торгон дээлийн

	Далбагар урт хормойг

	Даргар торгон дээлийн

	Далбагар урт хормой гэнэ.

	 

	ʘ

	 

	Цоохор даагыг шогшихоор нь ч

	Согсоо, сойлго нь сугсалзана.

	Цоохор даагыг цогихоор нь ч

	Согсоо, сойлго нь сугсалзана.

	 

	 


ДӨРӨВ

	 

	ʘ

	 

	Тэр мухар

	Хөх ямааны

	Энэ ихэр хоёр

	Хөх ишгийг

	Эхэд нь хөхүүлнэ.

	 

	ʘ

	 

	Цас цагаан

	Цаас цагаан

	Цас, цаас

	Цагаан нь цагаан ч

	Чанар нь адилгүй.

	 

	ʘ

	 

	Зургаан гутлын

	Угалз шаглаж

	Нугалж урлаж оёсон

	Уллаж өмсөх

	Зулаг, түрий.

	 

	ʘ

	 

	Асгатын арын

	Арван таван

	Арвин шуудай

	Арвай буудайг

	Очиж ачиж авчрах уу?

	 

	ʘ

	 

	Улаан алаг бухыг

	Урамдаж, урамдаж

	Уулын уруу руу буухаар нь

	Олон үхэр

	Уруудаж буугаад

	Урагшаа явлаа.

	 

	ʘ

	 

	Жалганд ургасан

	Жалгын яргуйнаас

	Жаран цоохор

	Сэргэр, сэгсгэр сэрх

	Сүргээрээ бүгдээрээ идээшилнэ.

	 

	ʘ

	 

	Урьхан салхинд

	Улаан дарцгаа намируулсан

	Уурын онгоцнууд

	Уулын нуурын дэргэдүүр

	Урамтайхан уралдлаа.

	 

	ʘ

	 

	Хуруугаа нэрлэж

	Дараалж дарахдаа

	Буруу нэрлэж

	Дараалж дарвал

	Будилж орхино.

	 

	ʘ

	 

	Хатсан шарилжийг

	Хадуураар хадаад

	Хадсан хатсан шарилж

	Хамуураар хамаад

	Хашаан дээр тавилаа.

	 

	ʘ

	 

	Хар хялгасан дөрөөр

	Бор сарлагаа дөрлөөд

	Дөрийг нь дөмөгхөн эвхээд

	Дөрвөн шартайгаа нийлүүлээд

	Дөртэй нь тавиарай.

	 

	ʘ

	 

	Жирэлзэн мяралзсан зэрэглээнд

	Зэгсэн олон

	Зээрийн сүрэг

	Жирэлзэж яралзаад

	Зэрэглээ шиг жирийж одлоо.

	 

	ʘ

	 

	Тайван тавин таван тахианы

	Тайван тавин тахиа нь

	Тарган тахиа

	Тайван таван тахиа нь

	Таргалаагүй тахиа.

	 

	ʘ

	 

	Өргөн эргийн

	Ширэг зүлгэн дээр

	Түргэн хөлтэй

	Хурга, төлөг

	Үргэн эргэн хуйларна.

	 

	ʘ

	 

	Ногооноор

	Ногоон нуурын эргээр

	Номин ногоон

	Ногоо ургаж

	Нов ногоорно.

	 

	ʘ

	 

	Эрэг дээрх

	Эрээн тарлан бух

	Эргэж эргээ мөргөөд

	Хэрж, хэрж

	Хярд гарлаа.

	 

	ʘ

	 

	Аргагүй алаг

	Алаг шаазгай

	Айлын араг дээр

	Аавын тэрэг дээр

	Арав хориороо шахтналаа.

	 

	ʘ

	 

	Далбин эвэртэй

	Мөөрдөг алаг үнээний

	Далбан чихтэй

	Мөргөдөг, тийрдэг эрээн бяруу.

	 

	ʘ

	 

	Эрээний тэрэгний үйлдвэрийн

	Ерэн есөн тэрэгний

	Ерэн есөн

	Эгнүүлсэн ирийсэн дугуй.

	 

	ʘ

	 

	Нийлээд гарсан

	Нэгдлийн хонгор алаг адуу

	Нэлээд холуур хойгуур өнгөрөв үү,

	Нэлээд холуур урдуур өнгөрөв үү?

	 

	ʘ

	 

	Өөрөө үрээгээ

	Өөрийнхөө өрөөлөөр өрөөлдөлгүй

	Өрөөлийн өөр өрөөлөөр

	Өрөөлдвөл өрөөлдөөд

	Өрөөлийг нь өгөөрэй.

	 

	ʘ

	 

	Гурав гурваараа

	Гурван хэсэг гурвалжин

	Дөрөв дөрвөөрөө

	Дөрвөн хэсэг дөрвөлжнийг

	нийлүүлбэл

	Гурвалжин, дөрвөлжин

	нийлээд хэд вэ?

	 

	ʘ

	 

	Дэл сүүлийг нь хяргасан

	Тэр сүүлийн хар морь

	Дэл, сүүлийг нь хяргаагүй

	Тэр сүүлийн бор морь хоёр

	Хур хүчтэй хурд сайтай морьд оо!

	 

	ʘ

	 

	Урдуур, хойгуур

	Уулын цаагуур, наагуур

	Усан тэлмэн жороо мориор

	Усан тэлмэн жороогоор нь

	Уруу, өөдгүй

	Учиргүй жороолууллаа.

	 

	ʘ

	 

	Сэрүүн хангайн

	Сэрмүүн сэлүүн бэлчээрийг

	Сэрмүүн сэлүүн бэлчээр гэхгүй бол

	Ямар сэрмүүн сэлүүн бэлчээрийг

	Сэрмүүн сэлүүн бэлчээр гэх вэ?

	 

	 


ТАВ

	 

	ʘ

	 

	Цэргийн даргын

	Өргөн суран

	Хүрэн бүс

	Үхрийн ширэн

	Өргөн суран

	Хүрэн бүс ээ.

	 

	ʘ

	 

	Хөрш өөрөө

	Хөрс хөндийлж

	Хүрзээр ухаад

	Хөлсөө арчаад

	Хөрсөө хүрзээрээ

	Хөсөгтөө ачив.

	 

	ʘ

	 

	Хүрзээрээ

	Хөрзөнг хүрздээд

	Хүрзэдсэн хөрзөнгөө

	Хөр хөрзөн дээрээ

	Хөмөрч асгаарай.

	 

	ʘ

	 

	Жороо морины

	Жолоог нь татвал

	Жороо нь орохоос

	Жороо морины

	Жолоог нь татахгүй бол

	Жороогоороо явахгүй.

	 

	ʘ

	 

	Талын далан таван

	Тарган тарваганы

	Далан таван

	Даргар арьсыг

	Дан дангаар нь

	Давхарлаж тавиарай.

	 

	ʘ

	 

	Бөгтөр бөхөн бүхэн

	Бөгтөн, бөгтөн

	Бөхийн, мэхийн жороолно.

	Оготор ооно бүхэн

	Оодон, оодон

	Тонгос тонгос харайлгана.

	 

	ʘ

	 

	«Одон» нэгдлийн

	Олон адууг

	Онон голоос

	Олно гэснээрээ

	Онон голоос

	Олж ирлээ.

	 

	ʘ

	 

	Урд ширээн дээр

	Урт сэрээ байв уу,

	Урд ширээн дээр

	Урт хөрөө байв уу?

	 

	ʘ

	 

	Урин хаврын

	Уран зэрэглээ

	Урд уулын

	Урдуур, хойгуур

	Учиргүй их

	Эрээлжилж жирэлзэнэ.

	 

	ʘ

	 

	Хаана

	Хана, унь

	Хонь, гуна байна вэ?

	Хойно

	Хана, унь

	Хонь, гуна байна.

	 

	ʘ

	 

	Өндөр дээрээс

	Бөндгө бөндгө өнхөрдөг

	Бөндгөр өндөг

	Яасан сүрхий

	Бөндгө бөндгө өнхөрдөг

	Бөндгөр өндөг вэ!

	 

	ʘ

	 

	Тэр, энэ хоёр

	Хур дэлтэй

	Хул хээр морины

	Аль хур дэлтэй

	Хул хээр морь нь

	Хурд ихтэй

	Хул хээр морь вэ?

	 

	ʘ

	 

	Баруун бараан дээрх

	Хяргасан сүүл

	Бургасан шүүр хоёр

	Хэний

	Хяргасан сүүл

	Бургасан шүүр хоёр вэ?

	 

	ʘ

	 

	Шаргын говийн

	Шаргал сайхан атны

	Шандсыг нь шалгах гэвэл

	Шаргын говийн

	Шаргал атыг унаж

	Шандсыг нь шалгаарай.

	 

	ʘ

	 

	Наана нь ч наана

	Цаана нь ч наана.

	Наана нь нааснаа

	Цаана нь наа,

	Цаана нь нааснаа

	Наана нь наа!

	 

	ʘ

	 

	Онь холбоод

	Ооно буудах гэсэн чинь

	Онь холбосон

	Ооно маань

	Онох аргагүй

	Ойлон цойлон одов.

	 

	ʘ

	 

	Халзан хайнаг

	Хаашаа явав?

	Наашаа явав уу?

	Цаашаа явав уу?

	Хойшоо явав уу?

	Тийшээ явав уу?

	 

	ʘ

	 

	Цас цагаан

	Хун шувуу

	Тас хар

	Хон хэрээ

	Тэс өөр

	Өнгөтэй еэ.

	 

	ʘ

	 

	Цас

	Час улаангүй

	Цав цагаан,

	Зэс

	Цав цагаангүй

	Ув улаан.

	 

	ʘ

	 

	Хар алаг

	Хул алаг үрээний

	Харин аль нь

	Илүү ороо вэ,

	Харин аль нь

	Илүү жороо вэ?

	 

	ʘ

	 

	Сүү, тэр 

	Сүүдэр дагуул

	Сүү гашилна

	Шүү, тэр

	Шүүдэрт тавивал

	Шүү хайлна.

	 

	ʘ

	 

	Арлын талын

	Арван борлог

	Алаг морь

	«Алтай» нэгдлийн

	Атар тарган

	Арван борлог

	Алаг морь оо.

	 

	ʘ

	 

	Эрээн тахийн

	Эрээн даахь

	Эрээн дахны

	Эрээн даахь

	Ив ижилхэн

	Эрээн даахь.

	 

	ʘ

	 

	Эрхэм эрдэнэ

	Эрдэм ном!

	Эрдэнэ хүсвэл

	Эрдэм сур!

	Эрдэм сурвал

	Эрдэнэ тэр!

	 

	ʘ

	 

	Мянган ганган

	Мөнгөн гархины

	Нэгэн ганган

	Мөнгөн гархи нь

	Нимгэн хөнгөн

	Мөнгөн гархи аа.

	 

	ʘ

	 

	Аргалын арын нуруунд

	Арван янгир

	Ач тач мөргөлдөнө,

	Аргалын өврийн нуурт

	Арван ангир

	Нисэж, бууж эргэлдэнэ.

	 

	ʘ

	 

	Халзан хонины

	Хаан дээрээ хар толботой,

	Харлаг хургыг

	Хаан дээрх

	Хар толбоор нь

	Хавийн хурганаас

	Харуутаа би ялгана.

	 

	ʘ

	 

	Талын таван толгойн

	Таанын аагийн үнэр

	Уулын улаан толгойн

	Таанын аагийн үнэрийн

	Аль толгойн

	Таанын аагийн үнэр нь илүү вэ?

	 

	ʘ

	 

	Галуу ганганалаа гээд

	Галаа түлэхээ болиод

	Гараад чагнасан чинь

	Галуу ганганалгүй нисэхээр нь

	Галаа түлэхээр болоод

	Гаднаас ороод ирлээ

	 

	ʘ

	 

	Бөв бөөрөнхий

	Бөндгөр бөмбөгийг

	Бөв бөөрөнхий

	Бөндгөр бөөрөөр нь

	Бөндгөнүүлэн, бөндгөнүүлэн

	Бөмбөрүүлэн, бөмбөрүүлэн өнхрүүлнэ.

	 

	ʘ

	 

	Гангар гунгар ганганалдаад гэж

	Гангар гунгар ганганалдсан галууг

	Галсан гадаа гараад

	Гараараа заагаад

	Галууны гангар гунгар ганганалдахыг

	Гараад хараач! гэлээ.

	 

	ʘ

	 

	Бартаа ихтэй

	Өртөө хэртэй замаар

	Ергүүлж хатируулахдаа ядраагүй юм чинь

	Бартаа багатай

	Өртөө хэртэй замаар

	Ергүүлж хатируулахдаа ядрахгүй.

	 

	 


ЗУРГАА

	 

	ʘ

	 

	Аавын хүрэн торгон

	Тэрлэгийн

	Дөрвөн улаан

	Шүрэн товч!

	Ахын улаан торгон

	Тэрлэгийн

	Долоон хүрэн

	Шилэн товч!

	 

	ʘ

	 

	Дээр бүрэн морь

	Дээрх цөгц нь

	Бүрэн байдаг,

	Дэмбэрэл гуайн

	Хүрэн морь

	Дээрх цөгц нь бүрэн

	Дээр бүрэн

	Хүрэн морь.

	 

	ʘ

	 

	Хур дэлтэй

	Хул морь

	Хурд ихтэй

	Бор морь

	Хув чихтэй

	Хар морь

	Аль нь ч аятайхан морь.

	 

	ʘ

	 

	Мөнгөн цагаан

	Нимгэн хөнгөн

	Ганган нэгэн

	Одон бөмбөг

	Яасан ганган

	Мөнгөн цагаан

	Нимгэн хөнгөн

	Одон бөмбөг вэ!

	 

	ʘ

	 

	Үрээ хул

	Ороо бор

	Жороо хар гурвыг

	Гурвуулыг нь

	Гурамсан хуйвтай уургаар

	Гурван эр гурвуулаа уургаллаа.

	 

	ʘ

	 

	Ерэн долоон

	Эрмэг хангал эмнэгийг

	Ерэн долоон

	Зоримог ханхар эр

	Эмээллээгүй бол

	Ерэн долоон

	Эрмэг хангал эмнэг

	Ерэн долуулаа

	Эмнэг хэвээрээ байна.

	 

	ʘ

	 

	Шандын захад

	Хөрвөөж байгаа

	Сайхан сайвар

	Шарга морь

	Сампилын хүүгийн

	Сагагтаа цагаантай

	Сайхан сайвар

	Шарга морь уу?

	Сайнбилэгийн дүүгийн

	Шанхандаа цагаантай

	Сайхан сайвар

	Шарга морь уу?

	 

	ʘ

	 

	Янсан гуайн

	Ясан тоногтой

	Яргай ташуурыг

	Яасан гоё

	Ясан тоногтой

	Яргай ташуур вэ! гэж

	Ярихгүй юм бол

	Ямар янзын

	Ясан тоногтой

	Яргай ташуурыг

	Яасан сайхан

	Ясан тоногтой

	Яргай ташуур вэ! гэж

	Ярих юм бэ?

	 

	ʘ

	 

	Угсарч барьсан

	Угсармал олон

	Улаан байшингийн

	Урд талын

	Угсармал улаан байшин нь

	Уужуу уудам

	Угсармал улаан байшаан.

	 

	ʘ

	 

	Урт, урт шургаагаар

	Угсарч углуургадаж барьсан.

	Уудам сайхан

	Уужуу дулаан

	Угийн тохилог

	Үхрийн байр аа.

	 

	ʘ

	 

	Барааны холоос

	Барианы газар луу

	Бараан хээр морь

	Бараагүй хурдалсан нь

	«Бадрал» нэгдлийн

	Бараан хээр морь

	Барианы газар луу

	Бараагүй хурдалжээ.

	 

	ʘ

	 

	Уралдаанд

	Уралдаж түрүүлсэн

	Улаан даага

	Угаасаа

	Удмаараа хурдан

	Учиргүй хурдан

	Улаан даага аа.

	 

	ʘ

	 

	Энэ, тэр хоёр

	Торгон тэрлэгийн

	Тэр бор торгон

	Тэрлэгийн нь

	Хормой, нударга нь

	Энэ шар торгон

	Тэрлэгийн

	Хормой, нударганаас урт!

	 

	ʘ

	 

	Шир шир шижигнэсэн

	Шиврээ борооны дараа.

	Сэр сэр сэржигнэсэн

	Сэрүүн салхи сэржигнэснээ

	Шир шир шижигнэсэн

	Шиврээ бороо дахин

	Шивэрч шижигнэлээ.

	 

	ʘ

	 

	Гурилын гулуузаараа

	Гурвуулаа гурилаа гулуузлаад

	Гулуузалсан гурилаа

	Гурав, гурав хуваагаад

	Гурвуулаа гулуузаа

	Гулуузныхаа гэрэнд хийгээрэй.

	 

	ʘ

	 

	Тайзан дээр

	Дайз байж болох уу,

	Дайзан дээр

	Тайз байж болох уу? гэхээр нь

	Тайзан дээр

	Дайз байж болохоос

	Дайзан дээр

	Тайз байж болохгүй гэлээ.

	 

	ʘ

	 

	Уулын голын урсгал

	Талын голын урсгалаас

	Илүү түргэн үү?

	Талын голын урсгал

	Уулын голын урсгалаас

	Илүү түргэн үү? гэхээр нь

	Уулын голын урсгал

	Талын голын урсгалаас

	Илүү түргэн байхаас

	Талын голын урсгал

	Уулын голын урсгалаас

	Түргэнгүй гэлээ.

	 

	ʘ

	 

	Дөрвөн жороо морьтой

	Дөрвөн ганган эр

	Дөрвөн жороо мориныхоо амыг татаад

	Дөрөө мултлан

	Дөрөлж дээр бууж,

	Дөрвүүлээ тэгээд

	Дөрвөн жороо мориныхоо олмыг чангалаад

	Дөрөө харшуулсаар

	Дөрөлж даван давхилаа.

	 

	ʘ

	 

	Тэр эргийн ирмэг дээр

	Эргэж, хөрвөж, мөргөж, шөргөөж

	Мөөрч, мөргөлдөөд байгаа

	Бор эрээн тарлан

	Эр хоёр бярууны

	Сүүлийнх нь

	Эргэж, хөрвөж, мөргөж, шөргөөж

	Мөөрч мөргөлдөөд байгаа

	Эрээн тарлан

	Эртэй бяруу нь

	Манай мөлгөр эвэртэй

	Эрээн тарлан

	Эртэй эр бяруу

